
Lucrezietta a fa figùa

Ma co a bocca sigillà

Pe n'arvì unna seportùa

Che Portoia a pœu impestà.



Pa che Teexa a sœnne e pôse

S'a se mette a discorì,

Ma a to voxe dôse dôse

A va a o cœu, a se ferma lì.



Scinna a o mento non t'adatti

Un patâêlo insugaò ben

Che ti ê tutti i to recatti

Senza gome e zerbie in sen.



Un pa d'osse de balenna

Pe o to busto son assé,

Perchè ti ê ben fæta a schenna

E de zembo ti no n'ê.



Ti non è comme Luzia

Ch'a l'ha a vitta pertuzà ,

E de strazze a l'è imbottìa

I pertuxi per tappà.



E to gambe son compie

Co a so porpa comme va

Liscie, leste, regagìe,

E ti è sempre ben câsà.



Han in fondo tutte due

Coscì legeo o sò pessin,

C[']o no mescia, pa c[']o sgue

Quando o va pe sò cammin.



Ti ê un regìo de movimento,

Che senz'arte ninte avei,

O te fa in ogni andamento

Sempre bella senza voei.

